

ԱՄՓՈՓԱԹԵՐԹ
«ՏԵՍԱԼՍՈՂԱԿԱՆ ՄԵԴԻԱՅԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ

	1. ՀՀ ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ
	

	
	

	«Տեսալսողական մեդիայի մասին» օրենքում լրացումներ կատարելու մասին» օրենքի նախագծի (այսուհետ՝ Նախագիծ) կապակցությամբ առաջարկվում է՝
1) Նախագծի 1-ին հոդվածում «Հայաստանի Հանրապետության 2020 թվականի հուլիսի 16-ի Տեսալսողական մեդիայի մասին օրենքի» բառերը փոխարինել «Տեսալսողական մեդիայի մասին» 2020 թվականի հուլիսի 16-ի ՀՕ-395-Ն օրենքի» բառերով՝ հիմք ընդունելով «Նորմատիվ իրավական ակտերի մասին» օրենքի 18-րդ հոդվածի 3-րդ մասը,  
2) Նախագծի 3-րդ հոդվածում «30․1 հոդվածով» բառերը փոխարինել «30․1-ին մասով» բառերով,
3) վերանայել Նախագծի հոդվածների համարակալումը։
	
Ընդունվել է:
Կատարվել է համապատասխան փոփոխություն:





	2. ՀՀ ՊԱՇՏՊԱՆՈՒԹՅԱՆ ՆԱԽԱՐԱՐՈՒԹՅՈՒՆ
	16.03.2026թ.

	
	

	2026 թվականի մարտի 13-ի Ձեր N 02/52.1/8101-26 գրության առնչությամբ հայտնում եմ, որ «Տեսալսողական մեդիայի մասին» օրենքում լրացում կատարելու մասին» օրենքի նախագծի վերաբերյալ դիտողություններ և առաջարկություններ չունենք:
	
Ընդունվել է ի գիտություն: 

	3. ՀՀ ԲԱՐՁՐ ՏԵԽՆՈԼՈԳԻԱԿԱՆ ԱՐԴՅՈՒՆԱԲԵՐՈՒԹՅԱՆ ՆԱԽԱՐԱՐՈՒԹՅՈՒՆ
	

	
	N 01/11.1/1949-2026

	Ի պատասխան Ձեր 2026 թվականի մարտի 13-ի թիվ 02/52.1/8101-2026 գրության՝ տեղեկացնում եմ, որ «Տեսալսողական մեդիայի մասին» օրենքում լրացումներ կատարելու մասին օրենքի նախագծի վերաբերյալ ՀՀ բարձր տեխնոլոգիական արդյունաբերության նախարարության իրավասությունների շրջանակում առաջարկություններ և առարկություններ չկան:
	
Ընդունվել է ի գիտություն:

	4. ՀՀ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅՈՒՆ
	 N 01/13/8414-2026

	Հայտնում ենք, որ «Տեսալսողական մեդիայի մասին» օրենքում լրացումներ կատարելու մասին օրենքի նախագծի վերաբերյալ դիտողություններ և առաջարկություններ չունենք։
	Ընդունվել է ի գիտություն:

	5. ՀՀ ԱՆՎՏԱՆԳՈՒԹՅԱՆ ԽՈՐՀՐԴԻ ՔԱՐՏՈՒՂԱՐ
	

	Ի պատասխան Ձեր 2026 թվականի մարտի 13-ի թիվ 02/52.1/8101-2026  գրության՝ առաջարկում եմ «Տեսալսողական մեդիայի մասին» օրենքում լրացումներ կատարելու մասին օրենքի նախագիծը համապատասխանեցնել «Նորմատիվ իրավական ակտերի մասին» ՀՀ օրենքի պահանջներին։
	
Ընդունվել է: 
Կատարվել է համապատասխան փոփոխություն:

	6. ՀՀ ՀԵՌՈՒՍՏԱՏԵՍՈՒԹՅԱՆ ԵՎ ՌԱԴԻՈՅԻ ՀԱՆՁՆԱԺՈՂՈՎ
	18.03.2026թ.

	
	N  Ե/01/04.1/206-26

	Ի պատասխան Ձեր 2026 թվականի մարտի 13-ի թիվ 02/52․1/8101-2026 գրությամբ Հեռուստատեսության և ռադիոյի հանձնաժողով մուտքագրված՝ «Տեսալսողական մեդիայի մասին» օրենքում լրացում կատարելու մասին օրենքի նախագծի այսուհետ՝ Նախագիծ վերաբերյալ ներկայացնում ենք հետևյալը․
[bookmark: _Hlk224896791] 	Նախագծի 9՛՛1-րդ հոդվածի 2-րդ մասի 1-ին կետում «նկարագրության դաշտում,» բառերից հետո առաջարկում ենք լրացնել «բացառությամբ սույն հոդվածի 3-րդ մասով նախատեսված դեպքերի» բառերը։ Սույն լրացումն  անհրաժեշտ ենք համարում, քանի որ առաջարկվող խմբագրությամբ առկա է սույն հոդվածի 2-րդ մասի 1-ին կետի և 3-րդ մասի միջև կիրառական հակասության առաջացման ռիսկ:
        Նախագծի 9՛՛1-րդ հոդվածի 4-րդ մասով նախատեսված է՝
«Մակնշման պարտականությունը չի տարածվում այն դեպքերի վրա, երբ բովանդակությունը ֆանտաստիկ, գեղարվեստական, հումորային կամ մշակութային բնույթ ունի, բացառությամբ այն դեպքերի, երբ այն կարող է օգտագործվել  ապատեղեկատվության նպատակով»։
Հայտնում ենք, որ «մշակութային բնույթ» եզրույթն ունի լայն և բազմաշերտ բովանդակային իմաստ՝  ընդգրկելով հասարակության հոգևոր, պատմական, կրթական, գեղարվեստական և  բազմաթիվ այլ դրսևորումներ։ Նման ձևակերպումը կարող է  հանգեցնել նորմի տարբեր մեկնաբանությունների և իրավակիրառ պրակտիկայում անհամաչափ մոտեցումների, ինչը հակասում է իրավական որոշակիության սկզբունքին։ Ուստի առաջարկում ենք վերանայել տվյալ եզրույթի ձևակերպումը՝ փոխարինելով առավել կոնկրետ  հասկացությամբ:
Նախագծի  9՛՛1-րդ հոդվածի 4-րդ մասով սահմանված բացառությունը՝ «ապատեղեկատվության նպատակով» եզրույթի մասով ևս պահանջում է հստակեցում։ Նշված եզրույթի իրավական  գնահատումը հնարավոր է միայն այն դեպքում, երբ առկա են օրենսդրորեն հստակ սահմանված չափորոշիչներ։ Նման չափորոշիչների բացակայությունը կարող է հանգեցնել նրան, որ իրավախախտման փաստի արձանագրումը դառնա սուբյեկտիվ գնահատման արդյունք։
       Հետևաբար, առաջարկում ենք օրենսդրորեն սահմանել նաև «ապատեղեկատվության նպատակով» եզրույթի գնահատման չափորոշիչներ կամ վերապահել դրանց սահմանման լիազորությունը իրավասու մարմնին՝ ապահովելով իրավական որոշակիություն և կիրառության կանխատեսելիություն։
	




Ընդունվել է:
Կատարվել է համապատասխան փոփոխություն:














	7. ՀՀ ԳԼԽԱՎՈՐ ԴԱՏԱԽԱԶՈՒԹՅՈՒՆ
	

	Նկատի ունենալով այն հանգամանքը, որ ՀՀ բարձր տեխնոլոգիական արդյունաբերության նախարարության կողմից շրջանառության մեջ է դրվել «Սինթետիկ մեդիայի մասին» ՀՀ օրենքի նախագիծը, որի կարգավորման առարկան մասամբ նույնանում է ««Տեսալսողական մեդիայի մասին» օրենքում լրացում կատարելու մասին» ՀՀ օրենքի նախագծի կարգավորման առարկայի հետ, ավելին, նշված նախագծերով նախատեսվում են սինթետիկ մեդիայի հասկացության, դրա թույլատրելի օգտագործման, ինչպես նաև օրենքի պահանջների խախտման համար պատասխանատվության վերաբերյալ որոշակիորեն տարբերվող կարգավորումներ՝ առաջարկում ենք քննարկել նշված նախագծերով նախատեսվող կարգավորումները մեկ նախագծի շրջանակներում միավորելու հարցը:
	


	8. ՀՀ ՀԱԿԱԿՈՌՈՒՊՑԻՈՆ ԿՈՄԻՏԵ
	17.03.2026թ.

	
	N Ե/2732-2026

	Հայտնում ենք, որ «Տեսալսողական մեդիայի մասին» օրենքում լրացումներ կատարելու մասին օրենքի նախագծի վերաբերյալ ՀՀ հակակոռուպցիոն կոմիտեն իր լիազորությունների շրջանակներում առաջարկություններ չունի։
	
Ընդունվել է ի գիտություն:

	9. ՀՀ ՔՆՆՉԱԿԱՆ ԿՈՄԻՏԵ
	18.03.2026թ.

	
	N 01/22/102210-2026

	Ի պատասխան Ձեր 13.03.2026թ. թիվ 02/52.1/8101-2026  գրության՝ հայտնում եմ, որ «Տեսալսողական մեդիայի մասին» օրենքում լրացումներ կատարելու մասին օրենքի նախագծի վերաբերյալ դիտողություններ և առաջարկություններ չունենք:
	
Ընդունվել է ի գիտություն:

	10. ՀՀ ԱՐՏԱՔԻՆ ՀԵՏԱԽՈՒԶՈՒԹՅԱՆ ԾԱՌԱՅՈՒԹՅՈՒՆ
	18.03.2026թ. 

	
	 № 45-2026

	Ի պատասխան Ձեր 13.03.2026 թվականի N 02/52.1/8101-2026  գրության՝ հայտնում ենք, որ ՀՀ արտաքին հետախուզության ծառայության իրավասության շրջանակներում «Տեսալսողական մեդիայի մասին» օրենքում լրացումներ կատարելու մասին օրենքի նախագծի(այսուհետ՝ Նախագիծ) վերաբերյալ առաջարկություններ  և առարկություններ առկա չեն:
Միաժամանակ, հաշվի առնելով, որ Նախագծով սինթետիկ բովանդակության ներկայացման պահանջները(այդ թվում՝ համապատասխան եղանակներով մակնշման կանոնները) և դրանց խախտման համար պատասխանատվության միջոցները կիրառվելու են միայն տեսալսողական մեդիածառայություն մատուցող սուբյեկտների նկատմամբ, առաջարկում ենք դիտարկել նշված կատեգորիայի սուբյեկտ չհանդիսացող ֆիզիկական և իրավաբանական անձանց կողմից սոցիալական կամ այլ մեդիա հարթակներում սինթետիկ բովանդակությամբ տեղեկատվության տարածման նկատմամբ ևս որոշակի պահանջների և պատասխանատվության միջոցների կիրառման հնարավորությունը:
	


Ընդունվել է ի գիտություն:

	11. ՀՀ ԿՈՌՈՒՊՑԻԱՅԻ ԿԱՆԽԱՐԳԵԼՄԱՆ ՀԱՆՁՆԱԺՈՂՈՎ
	17.03.2026թ. 

	
	N 01/715-2026թ.

	Ի պատասխան Ձեր՝ 2026 թվականի մարտի 13-ի № 02/52.1/8101-2026  գրության՝ հայտնում եմ, որ «Տեսալսողական մեդիայի մասին» օրենքում լրացումներ կատարելու մասին օրենքի նախագծի վերաբերյալ Կոռուպցիայի կանխարգելման հանձնաժողովի իրավասությունների շրջանակներում առաջարկություններ և դիտողություններ առկա չեն:
	
Ընդունվել է ի գիտություն:

	12. ՀՀ ԱԶԳԱՅԻՆ ԱՆՎՏԱՆԳՈՒԹՅԱՆ ԾԱՌԱՅՈՒԹՅՈՒՆ
	18.03.2026թ.

	
	N 11/419

	Ի պատասխան Ձեր՝ 13.03.2026 թվականի N02/52.1/8101-2026 գրության՝ ««Տեսալսողական մեդիայի մասին» օրենքում լրացում կատարելու մասին» օրենքի նախագծով լրացվող նոր՝ 9.1-րդ հոդվածի 4-րդ մասի կապակցությամբ գտնում ենք, որ մակնշման պարտականություն պետք է սահմանվի նաև ֆանտաստիկ, գեղարվեստական, հումորային և մշակութային բնույթի բովանդակության համար՝ անկախ դրա օգտագործման նպատակից:
Միաժամանակ, ՀՀ ազգային անվտանգության ծառայության կողմից իրականացվել է նաև արհեստական բանականության ոլորտում առկա կարգավորումների վերաբերյալ միջազգային փորձի վերլուծություն, որը կից տեղեկանքով ներկայացվում է Ձեզ՝ լրացուցիչ սահմանումներ և պատասխանատվության միջոցներ նախատեսելու նպատակահարմարության հարցը որոշելու նպատակով:

	
Ընդւոնվել է:
Առաջարկվող փոփոխությունը կատարվել է Օրենքի նախագծի 2-րդ հոդվածով լրացվող 9.1-րդ հոդվածի 1-ին մասում, որի արդյունքում հիշյալ հոդվածի 4-րդ մասը հանվել է:






	13. ՀՀ  ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ
	N 01/11-4/7006-2026

	Ի պատասխան Ձեր սույն թվականի մարտի 13-ի N 02/52.1/8101-2026 գրության՝ ֆինանսների նախարարությունն ուսումնասիրել է ««Տեսալսողական մեդիայի մասին» օրենքում լրացումներ կատարելու մասին» օրենքի նախագիծը (այսուհետ՝ Նախագիծ) և հայտնում է հետևյալը.
Նախագծի 1-ին հոդվածով առաջարկվում է Հայաստանի Հանրապետության 2020 թվականի հուլիսի 16-ի «Տեսալսողական մեդիայի մասին» օրենքի 3-րդ հոդվածի 1-ին մասը լրացնել հետևյալ բովանդակությամբ 31-րդ կետով.
31) Սինթետիկ բովանդակություն` ցանկացած տեսակի տեսալսողական, ձայնային, կամ այլ տեղեկատվական նյութ, որն ամբողջությամբ կամ մասնակիորեն ստեղծվել, գեներացվել, ձևափոխվել կամ վերարտադրվել է արհեստական բանականության համակարգերի, ալգորիթմային գեներատիվ տեխնոլոգիաների կամ ավտոմատացված ծրագրային միջոցների կիրառմամբ, ինչպես նաև այն նյութը, որը թվային մշակումների արդյունքում ձևափոխվել է այնպես, որ կարող է անձի մոտ ստեղծել իրականության հետ անհամապատասխան ընկալում դրա ծագման, իսկության կամ ներկայացված անձի խոսքի, պատկերի կամ գործողությունների վերաբերյալ։
Այս կապակցությամբ հարկ է ընդգծել, որ Նախագծում օգտագործվող «արհեստական բանականություն» հասկացությունը գործող օրենսդրությամբ սահմանված չէ: Բացի այդ, Նախագծի տեքստում օգտագործվող «ինչպես նաև» շաղկապից հետո շարադրված պայմանները առանձին պայմաններ են («Նորմատիվ իրավական ակտերի մասին» օրենքի 16-րդ հոդվածի 7-րդ մասի ուժով) և դրանք համարվում են նախկին պայմանների հետ չկապված պայմաններ:
	Ելնելով վերոգրյալից՝ հասկացության միատեսակ ընկալումն ապահովելու նպատակով առաջարկում ենք խմբագրել «սինթետիկ բովանդակություն» եզրույթի բովանդակությունը։


	


Ընդունվել է ի գիտություն: 


	14. «ՀԱՅԱՍՏԱՆԻ ՏԵՂԵԿԱՏՎԱԿԱՆ ՀԱՄԱԿԱՐԳԵՐԻ ԳՈՐԾԱԿԱԼՈՒԹՅՈՒՆ» ՀԻՄՆԱԴՐԱՄ
	19.03.2026թ.

	
	N ՀՏՀԳ/1.112/03-2026

	Ի պատասխան Ձեր սույն թվականի մարտի 13-ի N 02/52.1/8101-2026 գրության՝ հայտնում ենք, որ  ««Տեսալսողական մեդիայի մասին» օրենքում լրացումներ կատարելու մասին» օրենքի նախագծի վերաբերյալ մեր կողմից առաջարկված դիտարկումները հաշվի են առնված, այլ դիտարկումներ Գործակալությունը չունի:


	
Ընդունվել է ի գիտություն:

	15.  ՀՀ Արդարադատության նախարարություն
	                 25.03.2026թ.

	
	            N /27.0.1/14992-2026

	Ի պատասխան ՀՀ Վարչապետի աշխատակազմի ղեկավարի 2026 թվականի մարտի 23-ի  N 02/52.4/9204-2026 հանձնարարականի՝ կից ներկայացվում է՝ ««Տեսալսողական մեդիայի մասին» օրենքում լրացումներ կատարելու մասին» օրենքի նախագծի վերաբերյալ ՀՀ արդարադատության նախարարության պետական փորձագիտական եզրայացությունը:
«Տեսալսողական մեդիայի մասին օրենքում լրացումներ կատարելու մասին» օրենքի նախագծի (այսուհետ՝ Նախագիծ) հայտնում ենք հետևյալը՝
1․ Նախագծի 1-ին հոդվածով Օրենքով սահմանվում է սինթետիկ բովանդակության հասկացությունը, այն է ցանկացած տեսակի տեսալսողական, ձայնային, կամ այլ տեղեկատվական նյութ, որն ամբողջությամբ կամ մասնակիորեն գեներացվել, ձևափոխվել կամ վերարտադրվել է արհեստական բանականության (այսուհետ՝ ԱԲ) համակարգերի, ալգորիթմային գեներատիվ տեխնոլոգիաների կամ ավտոմատացված ծրագրային միջոցների կիրառմամբ, ինչպես նաև այն նյութը, որը թվային մշակումների արդյունքում ձևափոխվել է այնպես, որ կարող է անձի մոտ ստեղծել իրականության հետ անհամապատասխան ընկալում դրա ծագման, իսկության կամ ներկայացված անձի խոսքի, պատկերի կամ գործողությունների վերաբերյալ։
Առաջարկում ենք «անձի մոտ» բառերը փոխարինել «սպառողի մոտ» բառերով։
Միաժամանակ, տարընկալումներից խուսափելու նպատակով, առաջարկում ենք «իրականության հետ անհամապատասխան ընկալման» ամրագրման փոխարեն դիտարկել ակնհայտորեն իրականության անհամապատասխանությունը։ 
Միաժամանակ, առաջարկում ենք նաև Նախագծով մակնշման դեպքերի համար նախատեսել որոշակի բացառություններ: Օրինակ՝ նախատեսել, որ մակնշման պարտականությունը չի տարածվում այն դեպքերի վրա, երբ բովանդակությունն ակնհայտորեն ֆանտաստիկ, հումորային կամ մշակութային բնույթ ունի։
2․ Նախագծի 2-րդ հոդվածով Օրենքի նոր լրացվող 9․1-ին հոդվածի 2-րդ մասի համաձայն՝ մակնշումը տեսալսողական հաղորդման, լսողական  հաղորդման, ինչպես նաև պատկերների դեպքում պետք է ներառվի նաև նկարագրության դաշտում։
Այս կապակցությամբ հարկ է նշել, որ Նորմատիվ իրավական ակտերի մասին» օրենքի 16-րդ հոդվածի 7-րդ մասի համաձայն՝ եթե նորմատիվ իրավական ակտում նշված նորմի կիրառումը պայմանավորված է «ինչպես նաև» բառերով բաժանված պայմաններով, ապա «ինչպես նաև» բառերից հետո շարադրված պայմանները համարվում են նախկին պայմանների հետ չկապված պայմաններ:
Ուստի առաջարկում ենք Նախագիծը խմբագրել այն համատեքստում, որ նկարագրության դաշտում մակնշում կատարվի միայն այդպիսի հնարավորության առկայության դեպքում։
Միևնույն ժամանակ անհրաժեշտ է նոր լրացվող Օրենքի 9․1-ին հոդվածը ներառել չակերտների մեջ, պաշտոնական ինկորպորացիայի ընթացքում անհամապատասխանություններից խուսափելու համար։
3․ Միաժամանակ անդրադառնալով նախագծի 4-րդ հոդվածով նախատեսված օրենքն ուժի մեջ է մտնելու ժամկետին /պաշտոնական հրապարակման օրվան հաջորդող տասներորդ օրը/, ինչպես նաև հաշվի առնելով այն հանգամանքը, որ Նախագծով նախատեսվում է պատասխանատվության միջոց՝ հարկ ենք համարում նշել, որ «Նորմատիվ իրավական ակտերի մասին» օրենքի 23-րդ հոդվածի 2-րդ մասի համաձայն՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին, կամ սահմանված իրավակարգավորումները վատթարացնում են անձի իրավական վիճակը:
Ելնելով վերոգրյալից, առաջարկում ենք սահմանել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ:
	






1. Ընդունվել է՝ կատարվել է համապատասխան փոփոխություն:





Միաժամանակ, մակնշման դեպքերի համար որոշակի բացառություններ սահմանելու առաջարկի վերաբերյալ հայտնում ենք, որ Նախագիծը լրամշակելիս հաշվի է առնվել ՀՀ Ազգային անվտանգության ծառայության 18.03.2026թ.  N 11/419 գրությամբ ներկայացված առաջարկությունը:






2. Ընդունվել է մասնակի:

3. Ընդունվել է՝ կատարվել է համապատասխան փոփոխություն:

